«ОТАМДАН ҚОЛГАН ДАЛАЛАР»

номли бадиий филмни кошки ҳамма кўрсайди…

(2002 йил)


Бу йил мустақиллигимизнинг ўн бир йиллиги тантана қилинади. Мустақилликка одатда жангу-жадалларда қон тўкиб эришилади, халқ бир тан-у бир жон бўлиб мустамлакачиларга қарши кураш олиб бориши натижасида қўлга киритилади. Аллоҳ бизни ана шундай синовлардан узоқ тутди. 1920-30-йилларда ўз юртида ўзи хўжайин бўлишни орзу қилган минглаб ота-боболаримиз қизил империянинг истибдодларидан қутилиш учун охир-оқибат ватанни тарк этишга мажбур бўлдилар. Ғурбатда ватаннинг бир сиқим тупроғига зор бўлиб ўтиб кетган ўзига тўқ ватандошларимизга армон бўлиб қолган истиқлолга тинч йўл билан эришдик. 
Афсуски, «мен истиқлолимизни мустаҳкамлаш учун нима қилдим» деган саволга жавоб бериш ўрнига эски тузимни қўмсаб яшаётган «ватандошлар» ҳам орамизда йўқ эмас. Уларни манқурт деб атасанг ҳам, ўзгалар тилини ҳалигача ўз она тилидан устун қўяётганини гапирсанг ҳам безрайганча «ну и что?» деб тураверади. Улар билан соатлаб тортишиб, қилаётган ишлари ва тушунчалари нотўғри эканлиги ҳақида баҳслашишга тайёрман. Лекин улар шунчалик димоғдор бўлиб кетишганки, ўз ватандошлари билан ватан манфаати ҳақида баҳслашишдан бош тортадилар, жисмлари Ўзбекистонда бўлса ҳам, диллари аллақаёқларда. Уларни Ўзбекистонда бўлаётган воқеалардан кўра кўпроқ хориждаги ишлар қизиқтиради, уйига кирсангиз телевизорлари хорижий телеканалларга созланган, ўқиётган газеталари ҳам, кияётган кийимлари ҳам хорижники. Улар учун ватанпарварлик ҳақидаги сўзлар бир пулга қиммат, фикру-хаёли чет элларда. Яхши ҳаёт қидириб, илк қулай фурсат келиши билан хорижга чиқиб кетишади. Айримлар хайр-маъзурни насия қилиб, халқдан ўмарган пулларини ҳам олиб чиқиб кетаяпти-ку!
Ҳозирги ҳаётни кўриб, бир томондан уларни тушуниш мумкин. Албатта, ҳамма танлаш ҳуқуқига эга, шу жумладан яшаш жойини ҳам. Телевизорда ўзбекча кўрсатув кўрмаётган, ўзбек газеталарини кузатмаётганларни маълум маънода тушуниш мумкин. Лекин, аҳволни яхши томонга ўзгартиришга ҳаракат қилиш ўрнига «барибир ҳеч нарса ўзгармайди, фойдаси йўқ» деб томошабин бўлиб тураверишнинг охири нима бўлади? 

Бундан уч йил аввал мустақиллик байрами арафасида Ўзбекистон телевидениеси халқимизга ажойиб бир туҳфа инъом қилганди. Гарчи, ҳафталик теледастурларда эълон қилинмаган бўлса-да, ёзувчи Тоғай Мурод асари асосида суратга олинган «Отамдан қолган далалар» номли икки серияли бадиий филм намойиш қилинганди. Уч ярим соат давом этган филмни томоша қилиб, тўғриси, шунчалик таъсирланган эдимки, бир неча кунгача карахт ҳолда юрганман. Филмда ўзбек деҳқонининг бир неча авлоди мисолида Туркистоннинг истилочилар томонидан забт этилиши, халқнинг мустамлакачилар зулми остида эзилиши ишончли тарзда ва ҳужжатли воқеалар асосида шу қадар таъсирчан кўрсатилган эдики, мазкур филмни истиқлол йилларида ўзбек киночилари томонидан яратилган шоҳ асар деб баҳолагим келади. Кошкийди, ўз ота-боболари тупроғида яшаб ўзлигини унутган ва ўзларини «коинот фуқароси» деб атайдиган манқуртлар «Отамдан қолган далалар»ни кўришса! Шахсан мен филмни кўргач китобини топиб ундан-да катта қизиқиш билан ўқиганман. Аммо…

Филм телевизорда намойиш қилинган куннинг эртасига бир таксига ўтирдим. Ҳайдовчи билан гаплашиб қолгандик, суҳбат ўз-ўзидан «Отамдан қолган далалар»га тақалиб қолди. Ҳайдовчи филм ҳақида гапириб «жуда-а ошириб юборишибди, жа-а унчалик эмасда!» деганди. Шунда қизғин тортишувга киришиб кетгандим. «Филмда кўрсатилган қайси эпизод ёлғон экан, нимаси сизга ёқмади» деб сўрасам жўяли жавоб беролмай «у даврда ҳамма нарса арзон эди» деб, фикридан қайтмаганди. Мен ҳар бир шахс ўз фикрига эга бўлиши ҳуқуқини ҳурмат қиламан, бироқ гап ватан озодлиги ҳақида кетаётган бўлишига қарамай қуллик даврини қўмсовчиларни нима деб аташ мумкин? Тўғри, мустақиллик йилларида анча-мунча иқтисодий қийинчиликларга дучор бўлаяпмиз, бу борада ёлғиз эмасмиз. Болтиқбўйи давлатларини ҳисобга олмасак, собиқ шўро иттифоқига кирган барча республикалар ана шундай аҳволда. Баъзилари секин-аста қаддини кўтаришяпти. 

Мен мустақиллигини қўлга киритиш борасида фақат дипломатик воситалар асосида собитқадамлик билан ҳаракат қилган Эстония, Латвия ва Литва халқларига доимо ҳурмат билан қарайман. Уларда миллий жипслик шу қадар кучлики, 1989 йилдаёқ ўз мустақилликларини эълон қилишдан чўчишмади. Айнан ўша йилнинг 23 август куни Болтиқбўйи халқлари бир тан – бир жон бўлган ҳолда уччала республиканинг у бошидан бу бошигача қўлни-қўлга бериб, юзларча километрга чўзилган жонли занжир ҳосил қилишгани, шўро тизимига қарши ўз муносабатларини ана шундай тарзда намоён этишгани ҳалигача кўз олдимдан кетмайди. 1988 – 1990-йилларда Москвада бўлиб ўтган съездларда Болтиқбўйилик депутатлар ҳеч нарсадан қўрқмасдан мустақиллик ва совет тузими ҳақидаги фикрларини баён қилгани-чи! Бизникилар эса мум тишлаб ўтиришгани етмагандек, айрим депутатларимиз инсон ҳуқуқлари учун толмас курашчи академик Андрей Сахаровни танқид қилиш даражасигача тубанликка муккасидан кетганди. Ҳеч хавотир бўлишмасин - уларнинг қилмишлари архивларда тарих учун сақлаб қўйилган! Бир кун келиб баҳосини олишади.
Эстонияда маҳаллий халқ вакилларининг умумий сони зўрға бир миллионга етади, аҳолининг 40 фоиздан кўпроғини бошқа миллат вакиллари ташкил қилади. Ён қўшнилари Латвия ва Литвадаги аҳвол ҳам ўхшаш. Шунга қарамай, миллий тиллар давлат тили сифатида қонунлаштирилиб, барча соҳаларда иш юритишни давлат тилига ўтказиш учун бир неча йил кифоя қилди, холос. Ушбу давлатларни ўз ватани деб қабул қилган ва бундан кейин ҳам доимий яшашни ният қилган бошқа миллат вакиллари қисқа вақт ичида давлат тилини ўзлаштириб олди! Улар ўзларини таҳқирланган деб ҳисоблашмади, маҳаллий тилларни «иш юритишга ярамайди» деб камситишмади! 
Олмония билан тузилган маҳфий келишувга асосан 1940 йилда СССР таркибига қўшиб олинган учта республикада иккинчи жаҳон уруши тугаган йилларда истилочиларга қарши бир неча йилгача кураш олиб борилди. Партизанлик ҳаракати авж олди, кўпчилик қўлига қурол олиб ўрмонларга кетди ва «ўрмон биродарлари» номи билан қудратли шўро тузимига қарши кураш олиб боришдан чўчимади. 
Миллий бирлик кучли бўлган жойда ривожланиш ҳам жадалроқ бўлар экан. Қаранг-а, мустақиллигининг ўн иккинчи йилида яшаётган эстонлар Оврўпанинг демократия ривожланган ва иқтисодий жиҳатдан энг кучли ҳисобланган 15 та давлати аъзо бўлган қудратли Оврўпа иттифоқига 2002 йилда кириш учун номзод. Оврўпа иттифоқига дуч келган давлат олинавермайди, шартлар ниҳоятда қаттиқ. Аъзо бўлишни сўраб ўнлаб йиллар навбатда турган давлатлар бор. Муваффақиятлар замирида истиқлолни мустаҳкамлаш йўлидаги машаққатли меҳнат, ҳурфикрлилик ва фикрлар хилма-хиллигига ҳурмат билан қараш, халқ билан ҳокимиятнинг ҳамнафаслиги, мақсад муштараклиги ётибди. Биз эса ўзимизни «қўлимизда чўп-ёғоч билан туғилганмиз» деб қўяқоламиз.

Мавзудан бироз четлаб кетганим учун узр сўрайман. Юқорида айтиб ўтилган такси ҳайдовчиси «Отамдан қолган далалар»да босмачилик ҳаракати оқланибди, деб норозилик билдирганини қандай изоҳлаш мумкин? Наҳотки шўро тарғиботчилари қулоғига қуйган «босмачи» тамғасининг том маъносини мустақиллик шаббодалари очиб беролмаган? Ёки ҳақиқатни билишни истамайдими? «Ҳурматли» ҳайдовчи ўзбек халқининг байроқдорлари қатағон қилиниб, халқ ўз зиёлиларидан ажратилганини қандай оқлаб бераркин? Ёки пахта яккаҳокимлиги натижасида бор-будидан ажралган оддий деҳқонларнинг аянчли ҳаёти ҳақидаги лавҳаларнинг нимаси унга ёқмади экан? Филмда номи улуғ коммунистик фирқанинг сийқаси чиққан ташвиқотлари-ю халқ билан бошқарувчилар орасидаги узилишнинг акс эттирилиши ҳақиқат эмасми?! Ўзимиздан чиққан сотқинларчи?! Булардан бехабар бўлиш – боя айтганимиздек, ўз уйида бўлаётган воқеаларга аҳамият бермай миллий қадриятларига беписандлик билан қараб, ўз ватанида ХОРИЖЛИК бўлиб қолишга кирмайдими? Худо кўрсатмасин, бирор кор-ҳол бўлиб қолса биринчи навбатда шунақанги манқурт шахслар ватанини сотадиганга ўхшайди! 

Хуллас, узун гапнинг қисқаси, муддаом шуки, «Отамдан қолган далалар» бадиий филми мустақиллик байрами кунлари телевидение орқали намойиш қилинса! Фақат кўрсатилибгина қолмай, баъзи кимлигини англай олмаётган кишилар ҳам хабардор бўлишлари учун олдин яхшилаб реклама қилинса! Ахир, мазкур филм ўз вақтида «Кино уйи»да Олий Мажлис депутатларига алоҳида намойиш қилиб берилгани бежиз бўлмагандир!? Менга қолса, «Отамдан қолган далалар»ни янги ўқув йилининг биринчи куни барча мактабларда «Мустақиллик дарси» сифатида намойиш қилишни ташкил этишни таклиф қилган бўлур эдим. Бунинг учун кўп маблағ талаб қилинмайди - филмнинг видеокассеталарини сотиб олишнинг ўзи етади (ёки ТВдан кўчириб олиб кўрсатилишига филм ижодкорлари қарши бўлмаса керак). Ўзбекистонни ўзига ватан деб ҳисоблайдиган ҳар бир киши учун «Ҳеч кимга бермаймиз сени, Ўзбекистон» қўшиғи сингари «Отамдан қолган далалар» ҳам ўзига хос гимн бўлиб қолиши тарафдориман. 

